ការ​ឆ្លង​រាល​​ដាល​ជា​សកល​នៃ​គ្រុន​ផ្តាសាយ

តើ​​ការ​ឆ្លង​រាលដាលជាសកលជាអ្វី ?

ការឆ្លង​រាល​ដាល​ជា​​សកល ​គឺ​ជា​ការ​ផ្ទុះ​ជម្ងឺ​ពេញ​ពិភពលោក ​​​។ ការ​ឆ្លង​រាល​ដាល​ជាសកល​នៃ​ជម្ងឺ ​គ្រុន​ផ្តាសាយ​បក្សី អាច​ចាប់​ផ្តើម​ឡើង​នៅ​ពេល​មាន​លក្ខខណ្ឌ​បី​ខាង​​ក្រោម​នេះ: 

1. មាន​អនុប្រភេទ​មេរោគ​គ្រុន​​ផ្តាសាយ A ថ្មី​កើត​ឡើង ដោយ​មាន​ភាព​ស៊ាំ​តែ​បនិ្តច​​បន្តួច ឬ​គ្មាន​​សោះ​នៅ​ក្នុង​ចំណោម​ប្រជាជន ​​​។

2. មេរោគ​នេះ​ឆ្លង​មក​មនុស្ស បង្ក​អោយ​មាន​ជម្ងឺ​ធ្ងន់​ធ្ងរ

3. វា​ឆ្លង​យ៉ាង​ងាយ និង​ជាប់​ជានិច្ច​ក្នុង​​ចំណោម​មនុស្ស 

តាម​ប្រវតិ្តសាស្រ្ត នៅ​​សតវត្សន៍​ទី​20 មាន​ការ​ឆ្លង​រាល​ដាល​ជាសកល​នៃ​ជម្ងឺ​គ្រុន​ផ្តាសាយ​បី​ដង: 

· ឆ្នាំ 1918 ការ​ឆ្លង​រាល​ដាល​ជា​សកល​នៃ​​ជម្ងឺ​គ្រុន​ផ្តាសាយ​បណា្តល​អោយ​មនុស្ស​ស្លាប់​រហូត​ដល់​ទៅ 40លាន​នាក់ នៅ​ទូទាំង​ពិភពលោក 

· ឆ្នាំ 1957 ការ​ឆ្លង​រាល​ដាល​​ជាសកល​នៃ​ជម្ងឺ​គ្រុន​ផ្តាសាយ​បណា្តល​អោយ​មនុស្ស​ស្លាប់ 1-2​លាន​នាក់ នៅ​ទូទាំង​ពិភពលោក 

· ឆ្នាំ 1968 ការ​ឆ្លង​រាល​ដាល​​ជាសកល​នៃ​ជម្ងឺ​គ្រុន​ផ្តាសាយ​បណា្តល​អោយ​មនុស្ស​ស្លាប់​ ប្រហែល​ជា 700.000នាក់ នៅ​ទូទាំង​ពិភពលោក 

 

ហេតុ​អ្វី​បាន​​ត្រូវ​បារម្ភ​អំពី​​មេរោគ​ប្រភេទ​ H5N1 ?

មេរោគ​ប្រភេទ H5N1 បាន​បំពេញ​លក្ខខណ្ឌ​ពីរ​ដំបូង​​ខាង​លើ​នេះ​រួច​ស្រេច​ទៅ​ហើយ ​ពោល​គឺ: 

1. វា​ជា​មេរោគ​ថ្មី​សំរាប់​មនុស្ស​​ជាតិ ​​​។ មេរោគ​ប្រភេទ​ H5N1 ពុំ​ធ្លាប់​ឆ្លង​រាល​ដាល​នៅ​​ក្នុង​ចំណោម​​​មនុស្ស​ទេ ដូច្នេះ​​​គ្មាន​​នរណា​ម្នាក់​​មាន​ភាពស៊ាំ​ដើម្បី​​ការពារ​ខ្លួន​ទេ ប្រសិន​បើ​មាន​ការ​ឆ្លង​រាល​ដាល​នៃ​មេរោគ​ប្រភេទ​ដូច​ជា H5N1 កើត​មាន​ឡើង ​​​។ 

2. មេរោគ​នេះ​បាន​ឆ្លង​ទៅ​មនុស្ស​​ជាង 100​នាក់ ដែល​ជាង​ពាក់​កណា្តល​បាន​ស្លាប់ ​​​។ 

ប្រសិន​​បើ​មេរោគ​ប្រភេទ H5N1 មាន​សមត្ថភាព​អាច​ចម្លង​​យ៉ាង​ងាយ និង​ជាប់​ជានិច្ច​ក្នុង​​ចំណោម​មនុស្ស​នោះ យើង​មុខ​ជា​ប្រឈម​មុខ​នឹង​ ការ​ចាប់​ផ្តើម​នៃ​​ការ​ឆ្លង​រាល​ដាល​ជាសកល​ជា​ពុំ​ខាន ​​​។ ហានិ​ភ័យ​គឺ​ថា មេរោគ​ប្រភេទ​ H5N1 មាន​សមត្ថភាព​អាច​បន្ត​រហូត​ដល់​​មាន​ឱកាស​អាច​ឆ្លង​ពី​មនុស្ស​ទៅ​មនុស្ស​បាន ។ ជាថ្នូរ​មក​វិញ ឱកាស​ឆ្លង​នេះ​នឹង​នៅ​បន្ត​​រហូត​ដល់​មេរោគ​នេះ បន្ត​​ឆ្លង​រាល​ដាល​ក្នុង​​ចំណោម​បក្សី  ហើយ​ស្ថានភាព​​នេះ​ចេះ​តែ​បន្ត​រាប់​ឆ្នាំ​ទៅ​មុខ​​ទៀត ​​​។ 

មាន​ហេតុ​ផល​មួយ​​ចំនួន​ទៀត​ដែល​នាំ​អោយ​មាន​ការ​បារម្ភ​អំពី​លទ្ឋភាព​​ដែល​មេរោគ​ប្រភេទ H5N1 អាច​បង្ក​អោយ​មាន​ការ​ឆ្លង​រាល​ដាល​ជាសកល​បាន ​​​។ 

1. បច្ចុប្បន្ន​​នេះ​ ទា​ចិញ្ចឹម​អាច​បពោ្ចញ​​​លាមក​​ជា​បរិមាណ​យ៉ាង​ច្រើន មាន​មេរោគ​បង្ក​ជំងឺ​កំរិត​ខ្ពស់ ដោយ​ពុំ​មាន​​បង្ហាញ​​​រោគ​សញ្ញា​អ្វី​ឡើយ ហើយ​​បច្ចុប្បន្ន​​នេះ​កំពុង​តែ​បំពេញ​មុខងារ​ជា​​អាងស្តុក​មេរោគ​យ៉ាង "ស្ងៀម​ស្ងាត់" បង្ក​អោយ​មាន​ការ​ចម្លង​មេរោគ​ជាប់​ជា​ប្រចាំ ដល់​សត្វ​ស្លាប​ដទៃ​ទៀត ​​​។ ការណ៍​នេះ​រឹត​តែ​បនែ្ថម​ភាព​ស្មុគស្មាញ​មួយ​កំរិត​ទៀត​ដល់​កិច្ច​ប្រឹង​​ប្រែង​គ្រប់​គ្រង​ជម្ងឺ​នេះ ហើយ​ដក​សញ្ញា​ព្រមាន​ចំពោះ​​មនុស្ស​ជាតិ​ក្នុង​​ការ​ចៀសវាង​ទង្វើ​ប្រកប​ដោយ​គ្រោះ​​ថ្នាក់ ​​​។ 

2. បើ​ប្រៀប​ធៀប​ជា​មួយ​មេរោគ​​ប្រភេទ H5N1 ពី​ឆ្នាំ1997 និង​ដើម​ឆ្នាំ2004 មេរោគ​ប្រភេទ H5N1 ដែល​កំពុង​ឆ្លង​រាល​ដាល​នាពេល បច្ចុប្បន្ន​នេះ​បង្ក​អោយ​មាន​គ្រោះ​ថ្នាក់​ដល់​ជីវិត​សត្វ​កណ្តុរ និង​សត្វ​សំពោច​ដែល​គេ​យក​​មក​ធ្វើ​ពិសោធន៍ (គំរូថនិក​សត្វ) ខ្លាំង​ជាង​មុន​​ទៅ​ទៀត ​ហើយ​អាច​រស់​បាន​យូរ​ជាង​មុន​នៅ​​ក្នុង​បរិយាកាស ។ 

3. មេរោគ​ប្រភេទ H5N1 ហាក់​ដូច​ជា​បាន​​ពង្រីក​​​វិសាលភាព​ជនរង​គ្រោះ​របស់​ខ្លួន ដោយ​ឆ្លង​ និង​សម្លាប់​ ប្រភេទ​ថនិក​សត្វ ដែល​ដើម​ឡើយ គេ​គិត​ថា​អាច​ធន់​នឹង​ការ​ឆ្លង​​មេរោគ​គ្រុន​ផ្តាសាយ​បក្សី​បាន​​នោះ ។ 

 
លក្ខណៈ និង​​បញ្ហា​​​ប្រឈម​នៃ​ការ​ឆ្លង​រាល​ដាល​​ជាសកល​ 

1. ការ​ឆ្លង​យ៉ាង​ឆាប់​រហ័ស​ទូទាំង​​ពិភពលោក 

· នៅ​ពេល​ការ​ឆ្លង​រាល​ដាល​ជាសកល​នៃ​ជម្ងឺ​គ្រុន​ផ្តាសាយ​កើត​មាន​ឡើង​ហើយ​ ការ​​ឆ្លង​ទូទាំង​ពិភពលោក​មុខ​ជា​មិន​អាច​ចៀង​វាង​បាន​​ឡើយ ​​​។ 

· សកម្មភាព​ត្រៀម​បង្ការ​ត្រូវ​តែ​គិត​ថា ប្រជាជន​ក្នុង​ពិភពលោក​ទាំង​មូល​ ងាយ​ទទួល​រង​ជម្ងឺ​នេះ​ណាស់ ​​​។ 

· តាម​រយៈ​វិធានការ​ដូច​ជា​ការ​ បិទព្រំដែន ការ​ដាក់​កំហិត​នៃ​​ការ​ធ្វើ​ដំណើរ ប្រទេស​នានា​អាច​ពន្យាពេល​ការ​មក​ដល់​នៃ​មេរោគ​នេះ ប៉ុនែ្ត​មិន​អាច​​បញ្ឈប់​​បាន​ទេ ​​​។ 

· ការ​ឆ្លង​រាល​ដាល​ជាសកល​ពី​អតីតកាល បាន​កើត​ឡើង​ផ្ទួន​ៗ​ពីរ ឬ​បី​ដង ​​​។ 

2. ប្រព័ន្ឋ​​ថែ​ទាំ​សុខភាព​មាន​​បន្ទុក​ធ្ងន់​ពេក 

· មនុស្ស​ភាគ​ច្រើន​មាន​ភាព​ស៊ាំ​​ បនិ្តច​បន្តួច ឬ​ គ្មាន​ទាល់​តែ​សោះ ដើម្បី​ការពារ​ទល់​នឹង​មេរោគ​ដែល​អាច​ឆ្លង​រាល​ដាល​​ជាសកល​នេះ ។ អត្រា​ឆ្លង​និង​អត្រា​ឈឺ កាន់​តែ​ឡើង​ខ្ពស់ ​​​។ ភាគ​រយ​យ៉ាង​ធំ​នៃ​ប្រជាជន​ក្នុង​ពិភពលោក​ត្រូវ​ការ​កិច្ច​ថែ​ទាំ​សុខភាព តាម​រូបភាព​ណា​មួយ ​​​។ 

· ប្រជាជាតិ​នានា មិន​អាច​មាន​បុគ្គលិក​ ឧបករណ៍ បរិក្ខារ និង​​គ្រែ​មនី្ទរ​ពេទ្យ សំរាប់​ទទួល​មនុស្ស​ក្នុង​ ចំនួន​ដ៏​ច្រើន​ដែល​ធ្លាក់​ខ្លួន​ឈឺ​ភ្លាម​ៗ​បាន ឡើយ ​​​។

· អត្រា​មរ​ណៈ​ភាព​មាន​កំរិត​ខ្ពស់ មួយ​ផែ្នក​ធំ​ដោយសារ​ កតា្តបួន​យ៉ាង: ចំនួន​មនុស្ស​ដែល​ឆ្លង​ជម្ងឺ ភាព​ងាយ​រាល​ដាល​​ខ្លាំង​នៃ ​មេរោគ លក្ខណៈ​ជា​មូលដ្ឋាន​​ និង​ភាព​ងាយ​រង​គ្រោះ​​ថ្នាក់​នៃ​ប្រជាជន​ដែល​បាន​ឆ្លង​ជម្ងឺ និង​ប្រសិទ្ឋភាព​នៃ​វិធាន​​ការ​បង្ការ ​​​។ 

3. ការ​ផ្គត់​ផ្គង់​ផែ្នក​ វេជ្ជសាស្រ្ត​មិន​គ្រប់​គ្រាន់ 

· តំរូវ​ការ​ចំពោះ​ថ្នាំ​បង្ការ​អាច​លើស​ពី​ការ​ផ្គត់​ផ្គង់ 

· តំរូវ​ការ​ថ្នាំ​ប្រឆាំង​មេរោគ ​ក៏​អាច​នឹង​ខ្វះ​ខាត​នៅ​ដំណាក់​កាល​ដំបូង​នៃ​ការឆ្លង​រាល​ដាល​ជាសកល​។ 

· ការ​ឆ្លង​រាល​ដាល​ជាសកល​អាច​ធ្វើ​អោយ​ខ្វះ​ខាត​គ្រែ​មនី្ទរ​ពេទ្យ​ ឧបករណ៍​សំរួល​ខ្យល់​ចេញ​ចូល និង​សម្ភារៈ​ផ្គត់​ផ្គង់​ផ្សេងៗ​ ទៀត ​​​។ ការ​បង្កើន​​សមត្ថភាព​ជា​បន្ទាន់​នៅ​តាម​​កនែ្លង​ដែល​មិន​ទាក់ទង​នឹង​ប្រពៃណី ដូច​ជា​សាលា​រៀន​ជា​ដើម ត្រូវ​បាន​បង្កើត​ឡើង​ដើម្បី​ដោះ​ស្រាយ​​តំរូវ​​ការ ​​​។ 

· ការ​សំរេច​ចិត្ត​​ដ៏​​លំបាក​​អាច​​នឹង​ត្រូវ​ធ្វើ​ឡើង ទាក់ទង​នឹង​អ្នក​ដែល​ត្រូវ​​ទទួល​ថ្នាំ​ប្រឆាំង​មេរោគ និង​ថ្នាំ​បង្ការ ​​​។ 

4. ការ​រំខាន​ផែ្នក​សេដ្ឋកិច្ច និង​សង្គម 

· ការ​ហាម​ឃាត់​ការ​ធ្វើ​ដំណើរ ការ​បិទ​ទ្វារ​សាលា​រៀន អាជីវកម្ម និង​ការ​លុប​ចោល​ព្រឹតិ្តការណ៍​ ផ្សេងៗ ដែល​មាន​ផល​ប៉ះ​ពាល់​យ៉ាង​​ខ្លាំង​ទៅ​លើ​សហគមន៍ និង​​ប្រជាពលរដ្ឋ ​​​។ 

· ការ​ថែ​ទាំ​សមាជិក​គ្រួសារ​ដែល​​មាន​ជម្ងឺ និង​ការ​ភ័យ​ខ្លាច​​ចំពោះ​​ការ​ប្រឈម​នឹង​មេរោគ អាច​បង្ក​អោយ​មាន​អវត្ត​មាន​ពីការ​ងារ​​យ៉ាង​ច្រើន ​​​។ 

 

ការ​​ប្រាស្រ័យ​ទាក់ទង និង​ការ​ចែក​រំលែក​ពត៌​មាន គឺ​ជា​ផែ្នក​ដ៏​​សំខាន់​នៃ​ ការ​​ឆ្លើយ​​តប​នឹង​ការ​ឆ្លង​រាល​ដាល​ជាសកល 

ការ​អប់រំ និង​ការ​ចុះ​ទៅ​ពន្យល់​ដល់​មូល​ដ្ឋាន មាន​សារៈ​សំខាន់​ណាស់​ចំពោះ​​ ការ​​ត្រៀម​លក្ខណៈ​ទប់ទល់​នឹង​ការ​ឆ្លង​រាល​ដាល​ជាសកល ​​​។ ការ​យល់​ដឹង​អំពី​ការ​ឆ្លង​រាល​ដាល​ជាសកល អ្វី​ដែល​ត្រូវ​ធ្វើ​ឡើង​នៅ ​គ្រប់​លំដាប់​ថ្នាក់​ ដើម្បី​ត្រៀម​លក្ខណៈ​ចំពោះ​ ជំងឺ​គ្រុន​ផ្តាសាយ​ដែល​ឆ្លង​ជាសាកល​និង​អ្វី​ដែល​អាច​កើត​ឡើង​នៅ​ អំឡុង​ពេល​ឆ្លង​​រាល​ដាល​ជាសកល ជួយ​អោយ​យើង​អាច​ធ្វើការ​ សំរេច​ចិត្ត​បាន​ល្អិតល្អន់ ជា​លក្ខណៈ​បុគ្គល និង​ជា​លក្ខណៈ​ជាតិ ​​​។ ប្រសិន​បើ​ការ​ឆ្លង​រាល​ដាល ​ជាសកល កើត​មាន​ឡើង សាធារណជន​ត្រូវ​តែ​អាច​ពឹង​ផែ្អក​លើ​រដ្ឋា​ភិបាល​​របស់​ខ្លួន ក្នុង​ការ​ផ្តល់​ពត៌​មាន​​ទាក់​ទង​​នឹង​សុខភាព​ដែល​ត្រឹម​ត្រូវ និង​​​ឆាប់​រហ័ស បើក​ចំហរ និង​អាច​ជឿ​​ទុក​ចិត្ត​បាន ​​​។ 

–ធ្វើ​​បច្ចុប្បន្ន​​​​ភាព​​នៅ​​ ថ្ងៃ​ទី​​30 ខែ​​ធ្នូ ឆ្នាំ​2005

